
Мӑшьяйн уԓты ǒт 

Ими рат тўтԓ хǒща, Най имеԓ хǒща вана нѐхԓыс… кўрӈыԓаԓ хӑщ 

вехыньԓысӈын. Ин хǒты нэмыԓт ӑнт ястыман шӑшн керԓыты ‒ щит ѐращты, ӑт 

эвыԓты вер. Рат хӑрԓ пеԓа хурыйман ӑӈкӑрмыс. Тўт лавм уԓ пеԓа? Пǒтыр каша 

тўт ӑԓты ‒ щит ӑнта щи шай йиӈк кавӑрттыя ӑԓты…  

Сорм варс нўв шўкиет пусыӈԓы нǒх щи вўщемӑсӑт. Ин ими ӑнт 

тэрмаԓыман, мǒркемн уԓман ващ уӈхыӈ йўх шупт тўта пǒнтсӑԓԓы. Тўт сўԓтым 

нǒхԓы пеԓа кўрыман мӑнԓ. Щиӈынща, щащԓы питым йошӈыԓаԓ шаншǒха 

пǒнман, ин имев иԓ опсыс. Иԓ опсым лотыԓн щи уԓты нуптыԓ оԓӈытса, пǒра 

йǒхыттыйн, щита щи ԓыԓыԓ сǒхнǒпԓ.  

‒ Ясӑӈ тӑйԓǒм, ‒ шитаманшик ястыс. Так тўрн нюхмыс, ищи па уйтԓыԓԓы, 

атым нǒмс тӑйты век ӑт рӑхԓ.  

‒ Па нӑӈэн ӑнт ӑԓԓэм. Па хун йошӈыԓам нӑӈ эԓэн хǒща хӑнӑпԓӑӈын, 

сэмӈыԓамн нӑӈэн кӑншԓǒм… 

Тўт хошым рўв веншыԓ хǒща хойԓ. Нǒпсыԓ такмыс. Ǒхԓ нǒх ӑнт аԓымман, 

ин ими еԓԓы пǒтӑртыԓ:  

‒ Нӑӈ веншэна и сэм йиӈкем ӑнт рӑкӑныԓ. Атым ясӈа ӑт паятԓэм, ӑт па 

мўԓԓэм. Тӑԓта еԓԓы па нэ йошн уԓԓын. Щишн щи ма ин тӑта… па щи урыӈын 

туп хун, ‒ тэрмаԓыман хǒтащ ястыс. Ԓўв шаншǒха опсыс, ǒхԓ вǒԓԓы иԓ 

нюрман. Най имеԓ ‒ емыӈ. 

‒ Ма пойкщиԓǒм, ма ǒх пǒнԓǒм.  

